
Astelehenean, 2006.eko martxoaren 13an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

HERRILAN, GARRAIO ETA KOMUNIKAZIO DEPARTAMENTUA


Oibar-Kaseda errepidearen obrak 2,6 eurotan kontratatzea baimendu da


Astelehenean, 2006.eko martxoaren 13an. Nafarroako Gobernuak baimena eman du gaurko bilkuran Judasen Benta-Sadaba errepideko Oibar eta Casedaren arteko tartea zabaldu eta hobetzeko obrak kontratatu daitezen. Proiektu honetan 2,6 milioi euro inbertituko dira.
Obra hau 2002-2009 aldiko II Errepide Plan Zuzendariaren barrenean dago sartuta eta haren helburua da gaur egungo bidea hobetzea, bazterbiderik gabeko 6 metroko plataforma dena. 

Lanak 6.813 metroko luzerako tartean eginen dira. Hasiera errepidearen 8,340 kilometro puntuan kokatzen da eta bukaera 15,135 kilometro puntuan, Aragoi ibaiaren gaineko zubitik hurbil. Bide berriaren sekzioa 3,50 metroko bi errailetakoa izanen da, 1 metroko bide-bazter eta 0,50 metroko bermekin albo bitan.

Horrez gain, gaur egungo trazadura hobetuko da orain dauden 16 bihurgune 9ra jaitsiz, alegia, %43,75 gutxiago.

Jarduera osagarri gisa, galtzadaren zorua sendotuko da NA-132 errepideko gurutzagunetik proiektu honen helburu den tartearen haseraino.

HERRILAN, GARRAIO ETA KOMUNIKAZIO DEPARTAMENTUA


Gobernuak 3 milioi eurotik goiti inbertituko du Ituren eta Jaurrietako zeharbideak hobetzeko


Astelehenean, 2006.eko martxoaren 13an.  Nafarroako Gobernuak baimena eman dio Herrilan, Garraio eta Komunikazio Departamentuari 1.254.095 euro inbertitu ditzan Ituren eta Jaurrietako zeharbideetan hobetze obrak finantzatzeko. Lanak egiteko baldintzak eta haien ordainketa zehazteko lankidetza hitzarmen bana sinatuko du aurki Departamentuak aipatu herrietako udalekin.

Horrez landara, Toki Administrazio Departamentuak onetsi du 1.758.265 euroko inbertsioa sartzea 2005-2008 aldirako Toki Azpiegituren Planean aipatu zeharbideetan hornidura eta saneamendu sareak berritu eta urbanizazio lanak egiteko.
Jaurrietako zeharbidea

Jaurrietako obren aurrekontu osotik, Toki Administrazio Departamentuak 1.376.045,01 euro ordainduko du, Herrilan, Garraio eta Komunikazio Departamentuak 810.557,30 euro eta Udalak 281.126,39 euro.

Lanak 860 metroko tartean eginen dira, herria igarotzen duen NA-140 (Izaba-Auritz) zeharbidean. Esan bezala, obrak beste proiektu handiago baten zati dira eta haren helburua da zeharbide osoaren hobekuntza osokoa. Aurrekontua 2.467.728,71 eurokoa da.

Zehatz-mehatz, aipatu proiektuan ondoko lan hauek aurreikusten dira: espaloien egokitzapena, gutxienez metro bateko zabalera errespetatuz; bide-zorua berritzea, gutxienez 5,50 metroko zabalera lortuz; eta oro har berritzea herriko sare guztiak (horniketa, saneamendua, euri-urak), argiteria eta azpiegitura zerbitzuak (energia elektrikoa, gasa, telefonia eta telebanaketa).

Horretaz landa, Osateko Erreka-zuloa ubideratuko da gaur egun aire zabalean doan tartean eta zeharbidean zehar NA-140 errepidea zuinkatzen duten eustormak berrituko dira. Obrak egiteko epea 10 hilabetekoa dela kalkulatzen da.

Iturengo zeharbidea

Errepide gaineko esku hartze hau proiektu baten barrenean kokatzen da horniketa eta zolatzea sareak berritzea helburu duena. Haren aurrekontua 852.306,81 eurokoa da. Obra hauek egiteko, Herrilan Departamentuak 443.538 euro inbertituko ditu. Horietarik 403.646,65 euro obrei dagozkie, 23.019,83 euro obren zuzendaritzari eta 16.871,56 proiektuaren erredakzioari. Toki Administrazio Departamentuak, berriz, 382.220 euro emanen du eta Iturengo Udalak 56.737,41 euro.

Iturengo zeharbidea NA-170 (Leitza-Doneztebe) errepidean kokatzen da eta badu 700 metroko luzera, horietatik 500 oso bide estutik doazenak bi ertzetan etxebizitzak edukita.

Bertan egin diren segidako bide-zoruaren hobekuntzen ondorioz galtzadak gora egin du, hortaz, gaur egun errepidearen kota aldameneko etxebizitzen atariak baino gorago dago.

Espazioaren estutasuna dela eta, galtzadaren zabalera 3,50 metrotik 5 metrora aldatuko da. Horrez landara, espaloiak eginen dira, 0,50 metrotik metro batera  bitarteko zabalerarekin. Galtzadako zorua aglomeratuarekin eginen da eta espaloiak harrizko lauzekin.

HERRILAN, GARRAIO ETA KOMUNIKAZIO DEPARTAMENTUA


770.000 euro inbertituko dira Peralta eta Funesen arteko errepidea hobetzeko


Astelehenean, 2006.eko martxoaren 13an. Nafarroako Gobernuak 770.000 euroko gastua onetsi du gaurko bilkuran Peralta eta Funesen arteko NA-6630 errepidea zabaldu eta hobetzeko obrak partez finantzatzeko.
Obrak egiteko baldintzak eta haien finantzaketa hitzarmen bidez arautuko dira, Herrilan, Garraio eta Komunikazio Departamentuak eta Peraltako Udalak sinatuko dutena.

Obrak 0,000 kilometro puntutik 1,345 kilometro puntura bitarteko tartean eginen dira. Alde batetik, Peraltako zeharbidearen zati bat da, eta bestetik urbanizazio batek ukitutako hiriko tarte bat eta hirugarren alderdi bat, errepide sarearen bidea dena.

TOKI ADMINISTRAZIO DEPARTAMENTUA


Mendabiako hondakin-urak tratatzeko instalazioak ukitutako ondasun eta eskubideen okupazioa presakoa dela deklaratu da


Astelehenean, 2006.eko martxoaren 13an. Mendabiako hondakin-urak tratatzeko instalazioak ukitzen dituen ondasun eta eskubideen nahitaezko desjabetzapena presakoa dela deklaratu du Nafarroako Gobernuak.

Obren garrantzia eta premia justifikatzen da badagoelako beharra udalerri honi behar bezalako azpiegiturak emateko haren hondakin-urak saneatu ditzan.

EKONOMIA ETA OGASUN DEPARTAMENTUA


Iruñeko informazioa SITNAn sartzeko lankidetza hitzarmena onetsi da


Astelehenean, 2006.eko martxoaren 13an. Nafarroako Gobernuak onetsi du Lankidetza Protokolo Orokor bat, Iruñeko Udalarekin sinatu behar duena, hiriburuaren lurraldeari buruzko informazioa Nafarroako Lurralde Informazioaren Sisteman (SITNA) sartzeko. Gobernuak baimena eman dio Ekonomia eta Ogasun kontseilariari aipatu hitzarmena sinatzeko. Bi erakundeen arteko lankidetzak ez du inongo konpromiso ekonomikorik ekarriko Nafarroako Gobernuarentzat.
Lankidetza protokoloak dioenez, Nafarroako Lurralde-Informazioaren Sistemak (www.sitna.navarra.es) Iruñeko lurraldeari buruzko informazioak sartuko ditu, Udalak hautatzen dituenak eta hark erabakitzen dituen sarbide murrizketekin. Informazio sartze hori SITNAren Koordinazio Batzordeak ezarri prozeduren bidez eta baldintza orokorretan.

SITNAn sarturiko lurralde informazioa eta hura kudeatzeko tresnak Iruñeko Udalaren eskura jarriko dira.
EKONOMIA ETA OGASUN DEPARTAMENTUA


Baimena eman zaio Unibertsitate Publikoari Nafarroako Gobernuarenak diren Tuterako bi inmueble aldi baterako okupa ditzan


Astelehenean, 2006.eko martxoaren 13an. Nafarroako Gobernuak baimena eman dio Nafarroako Unibertsitate Publikoari harenak diren Tuterako bi inmueble okupa ditzan dohainik eta aldi baterako unibertsitateko irakaskuntza jarduera beran hasteko Erriberako hiriburuko kanpusa eraikitzen ez den bitartean.
Lagatako inmuebleak kokatzen dira Tuterako Reina Sofia Ospitaleko 5. solairuan, non osasun ikasketak emanen diren, eta Don Miguel Eza kaleko 2. zenbakiko eraikinaren beheko solairuan (110 m2), non argibide bulego bat zabalduko den.
INDUSTRIA ETA TEKNOLOGIA, MERKATARITZA ETA LAN DEPARTAMENTUA


Eugiko Azkarate meatzearen ustiatzeak ukitu ondasun eta eskubideen okupazioa presakoa dela deklaratu da

Astelehenean, 2006.eko martxoaren 13an. Eugiko Azkarate meatzearen ustiapenak ukitzen dituen ondasun eta eskubideen okupazioa presakoa dela deklaratu du Nafarroako Gobernuak nahitaezko desjabetzapenaren ondorioetarako.

Industria eta Teknologia, Merkataritza eta Lan Departamentuak 2005eko Plan bat onetsi zuen magnesita “El Quinto” ustiatzeko lanei buruzkoa. Bertan esaten denez, zenbait alderdi okupatzeko beharra badago Azkarate meatzean magnesitaren aire zabaleko ustiapen proiektuan gaurkotzeko, hortaz, “Magnesitas de Navarra, S.A.” enpresak eskatu du aipatu lurren okupazioa presakotzat deklaratzea.
INDUSTRIA ETA TEKNOLOGIA, MERKATARITZA ETA LAN DEPARTAMENTUA


1,26 milioi euroko hainbat urtetarako gastua onetsirik I+G+B proiektuetarako dirulaguntzen zain dauden eskariak tramitatzeko


Astelehenean, 2006.eko martxoaren 13an. Nafarroako Gobernuak 1,26 milioi euroko hainbat urtetarako gastua onetsi du ikerkuntza, garapen eta berrikuntza (I+G+B) proiektuetarako dirulaguntzen zain dauden eskariak tramitatzeko. Gastu hau ordainduko da 2005, 2007 eta 2008ko aurrekontuen kargura.
HEZKUNTZA DEPARTAMENTUA


Unibertsitate Publikoko irakasleendako ordainsari osagarriak esleitzeko baimena luzatu da


Astelehenean, 2006.eko martxoaren 13an. Nafarroako Gobernuak Nafarroako Unibertsitate Publikoko Gizarte Kontseiluari luzatu dio irakasleei norbanakoaren merezimenduengatiko ordainsari osagarriak esleitzeko baimena, 2006ko ekitaldiari dagokiona.
NEKAZARITZA, ABELTZAINTZA ETA ELIKADURA DEPARTAMENTUA


117.876 euroko hainbat urtetarako gastua onetsi da erretiro aurreratua finantzatzeko nekazaritza eta abeltzaintzako jardueran

Astelehenean, 2006.eko martxoaren 13an. Nafarroako Gobernuak baimena eman dio Nekazaritza, Abeltzaintza eta Elikadura Departamentuari 2015 urtera arte urteko konpromisoak hartzeko nekazaritza eta abeltzaintzako jardueran erretiro aurreratua finantzatzeko dirulaguntzen bidez. Denera, aipatu urtera arte 117.876 euro konprometitu dira.

NEKAZARITZA, ABELTZAINTZA ETA ELIKADURA DEPARTAMENTUA


Herrilur desafektazioak onetsi dira Arronitzen beste lur batekin trukatzeko


Astelehenean, 2006.eko martxoaren 13an. Nafarroako Gobernuak baimena eman du Arronitzen bi herrilur desafektatu eta gero lur horiek beste batekin trukatzeko. 

15.005 metro karratuko herrilurra da, “Beortiga” bazterrean kokatuta eta bertan ere kokatutako 5.193 metro karratuko beste lur batekin trukatuko da Arronizko Udalak hango industrialdea handitu dezan.
Beste herrilurra, 9.384 metro karratukoa, “Santa María” parajean dago eta “Baia” bazterrean kokatutako 7.862 metro karratuko beste lur batekin kokatuko da, 443 lursaila herrilurrarentzat eskuratzeko.
KULTURA ETA TURISMO DEPARTAMENTUA

Nazioarteko Kooperazio Agentziarekin hitzarmena egitea onetsi da Xabierko ekitaldietarako dirulaguntzak jasotzeko


Astelehenean, 2006.eko martxoaren 13an. Nafarroako Gobernuak onetsi ditu gaurko bilkuran hitzarmen baten baldintzak Kanpo Aferetarako Ministerioaren dirulaguntza helburu dutenak “Xabierko Frantziskoren Jaiotzaren V. Mendeurrenaren” karietara programatutako zenbait ekitaldietarako. Aipatu hitzarmena sinatu behar dute, alde batetik, Kultura eta Turismo Departamentuak eta, bestetik, Kanpoko Aferetarako Ministerioaren menpe dagoen Espainiako Nazioarteko Kooperazio Agentziak.
Espainiako Nazioarteko Kooperazio Agentziak diruz lagunduko dituen “Javier 2006” programaren ekitaldiak eta haietarako emanen dituen dirua hauxe da:
-“Mundua Xabierren inguruan” izeneko kongresua: 50.000 euro

-“Kulturaniztasuna. Mugarik gabeko artea”: 20.000 euro
-Jose Mª Pemanen “El divino impaciente” antzezlanaren eszenaratzea: 25.000 euro. Antzez lana Gayarre Antzokian eskainiko  da, Valentín Redinen zuzendaritzapean.

INGURUMEN, LURRALDEAREN ANTOLAMENTU ETA ETXEBIZITA 

”Faltzes-Irurtzun Gasbidea” Proiektu Sektoriala onetsirik


Astelehenean, 2006.eko martxoaren 13an. Nafarroako Gobernuak onetsi du gaurko bilkuran “Faltzes-Irurtzun Gasbidea” Udalez gaindiko Proiektu Sektoriala, ENAGAS S.A. enpresak sustatzen duena. Proiektuaren helburua da hornidura indartzea Lizarrarako APA Adarrean eta Altsasurako Adarrean. Horrela, gas naturala ezarri nahi da energia alternatibo gisa, industriaren garapena ahalbideratuz, ingurumena babestuz eta bizimodua hobetuz.

